
Abstrak: Perkembangan kecerdasan buatan (Artificial Intelligence, Al) telah membawa perubahan
signifikan dalam landskap pendidikan, termasuk dalam bidang Pendidikan Islam. Salah satu aplikasi Al
yang semakin mendapat perhatian ialah ChatGPT, yang digunakan secara meluas oleh pelajar sebagai
sumber rujukan dan pemudah cara pembelajaran. Walau bagaimanapun, penggunaan ChatGPT dalam
konteks ilmu agama menimbulkan pelbagai persoalan berkaitan kesahihan kandungan, kefahaman
terhadap konteks syarak, etika penggunaan serta tahap literasi digital pelajar. Artikel ini bertujuan untuk
menganalisis secara kritikal fungsi, potensi dan cabaran penggunaan ChatGPT dalam pembelajaran
Pendidikan Islam dengan memberi tumpuan khusus kepada isu kebolehpercayaan maklumat yang dijana
oleh Al. Pendekatan kualitatif digunakan melalui analisis dokumen dan sorotan kajian lepas bagi
mengenal pasti isu-isu utama yang berkaitan dengan kesahihan kandungan agama, kelemahan model Al
dalam memahami hukum dan dalil syarak, kebimbangan etika serta kekangan literasi digital dalam
kalangan pelajar. Dapatan analisis menunjukkan bahawa walaupun ChatGPT berpotensi menyokong
pembelajaran kendiri dan meningkatkan kefahaman pelajar, penggunaannya tanpa bimbingan dan
penilaian kritikal boleh membawa kepada salah faham terhadap ajaran Islam serta menjejaskan integriti
ilmu. Oleh itu, artikel ini menegaskan keperluan kerangka penggunaan Al yang berlandaskan prinsip
Pendidikan Islam, pemerkasaan literasi digital, serta peranan guru sebagai autoriti ilmiah bagi
memastikan teknologi dimanfaatkan secara beretika dan bertanggungjawab.

Kata kunci: kecerdasan buatan, ChatGPT, Pendidikan Islam, kebolehpercayaan maklumat, etika digital.

Abstract: The rapid development of artificial intelligence (Al) has brought significant changes to the
educational landscape, including the field of Islamic Education. One Al application that has gained
increasing attention is ChatGPT, which is widely used by students as a reference source and a learning
facilitator. However, the use of ChatGPT in the context of religious knowledge raises various concerns
related to the authenticity of content, understanding of Islamic legal context (shar1), ethical
considerations, and students’ level of digital literacy. This article aims to critically analyse the functions,
potential, and challenges of using ChatGPT in Islamic Education with a particular focus on the reliability
of Al-generated information. A qualitative approach is employed through document analysis and a
review of previous studies to identify key issues related to the authenticity of religious content, the



International Journal of Contemporary Education, Religious Studies and Humanities (JCERAH)
Volume 5, Issue 3, 2025

limitations of Al models in understanding Islamic rulings and legal evidences, ethical concerns, and
constraints in students’ digital literacy. The findings indicate that although ChatGPT has the potential to
support self-directed learning and enhance students’ understanding, its use without proper guidance and
critical evaluation may lead to misconceptions of Islamic teachings and undermine the integrity of
Islamic knowledge. Therefore, this article emphasises the need for a structured framework for Al usage
grounded in the principles of Islamic Education, the strengthening of digital literacy, and the role of
teachers as scholarly authorities to ensure that technology is utilised ethically and responsibly.

Keywords: Artificial Intelligence, ChatGPT, Islamic Education, Information Reliability, Digital Ethics.

PENGENALAN

Perkembangan teknologi yang pesat telah membawa kepada kemunculan kecerdasan buatan
(Artificial Intelligence, Al) sebagai salah satu inovasi utama dalam pelbagai bidang termasuk
pendidikan. Teknologi ini telah mencetuskan perubahan besar dalam landskap pendidikan
global dengan memperkenalkan pendekatan baharu terhadap proses pengajaran dan
pembelajaran. Antara aplikasi Al yang semakin mendapat perhatian ialah ChatGPT, iaitu
sebuah platform berasaskan model bahasa yang digunakan secara meluas oleh pelajar dan
pendidik sebagai sumber rujukan serta pemudah cara pembelajaran. Kebergantungan manusia
terhadap teknologi digital pada masa kini menjadikan penggunaan aplikasi seperti ChatGPT
suatu realiti yang sukar dipisahkan daripada kehidupan seharian (Zulmihram, 2025) selaras
dengan tuntutan dunia moden yang berasaskan teknologi.

Dalam konteks Pendidikan Islam, potensi penggunaan ChatGPT mula diteroka secara
aktif oleh pendidik dan penyelidik sebagai medium sokongan pembelajaran. Aplikasi ini
berupaya membantu menjelaskan konsep asas dalam akidah, ibadah, akhlak, dan sirah melalui
penyampaian yang bersifat interaktif serta mudah difahami. Sebagai contoh, pelajar boleh
mengemukakan soalan berkaitan hukum-hakam atau sejarah Islam dan menerima jawapan yang
tersusun serta kelihatan meyakinkan. keadaan ini secara tidak langsung dapat menggalakkan
pembelajaran kendiri dan meningkatkan minat pelajar terhadap mata pelajaran Pendidikan
Islam. Walau bagaimanapun, penggunaan ChatGPT dalam Pendidikan Islam perlu disertai
dengan literasi digital dan kefahaman agama yang kukuh bagi memastikan maklumat yang
diterima adalah sahih dan selaras dengan ajaran Islam. Tambahan pula, kajian oleh Mukmin
Hakim dan Mat Jubri Shamsuddin (2024) menekankan bahawa penggunaan teknologi Al
seperti ChatGPT dalam kalangan pelajar Islam perlu dilihat melalui kerangka Maqasid al-
Shariah, agar manfaatnya tidak menjejaskan prinsip etika, kebenaran ilmu, dan integriti
akademik.

METODOLOGI

Kajian ini menggunakan pendekatan kualitatif dengan reka bentuk analisis dokumen bagi
meneliti penggunaan ChatGPT dalam pembelajaran Pendidikan Islam. Pendekatan ini dipilih
bagi membolehkan penyelidik memahami secara mendalam cabaran dan kebimbangan
berkaitan kesahihan kandungan agama, kefahaman konteks syarak, etika penggunaan serta
kebolehpercayaan maklumat yang dijana oleh kecerdasan buatan. Data kajian diperoleh
daripada sumber sekunder yang terdiri daripada artikel jurnal berwasit, buku akademik dan
kajian-kajian lepas yang berkaitan dengan kecerdasan buatan, ChatGPT, Pendidikan Islam dan
literasi digital. Sebanyak 22 artikel ilmiah telah dikenal pasti melalui carian sistematik dalam
pangkalan data jurnal pendidikan dan kajian Islam. Daripada jumlah tersebut, sebanyak 16
artikel jurnal berwasit yang memenuhi kriteria pemilihan iaitu kerelevanan dengan topik
kecerdasan buatan, ChatGPT, pendidikan dan Pendidikan Islam yang telah dipilih untuk proses
sorotan dan analisis lanjut. Analisis data dijalankan menggunakan kaedah analisis kandungan
kualitatif bagi mengenal pasti tema-tema utama seperti kesahihan kandungan agama,
kelemahan model Al dalam memahami hukum dan dalil syarak, kebimbangan etika serta
kekangan literasi digital dalam kalangan pelajar. Proses analisis melibatkan perbandingan
kritikal antara dapatan kajian lepas bagi mengenal pasti persamaan, perbezaan dan jurang kajian
yang wujud. Bagi memastikan kesahan dan kebolehpercayaan dapatan, pelbagai sumber ilmiah
yang berautoriti dirujuk dan diteliti secara sistematik sepanjang proses analisis.

FUNGSI DAN APLIKASI CHATGPT DALAM PEMBELAJARAN

ChatGPT merupakan salah satu aplikasi kecerdasan buatan (Artificial Intelligence, Al) yang
semakin menonjol dalam konteks pendidikan masa kini. Aplikasi ini dibangunkan oleh OpenAl
berasaskan model Generative Pre-trained Transformer (GPT), yang direka untuk menjana teks
secara interaktif berdasarkan input pengguna dengan tahap kefahaman semantik yang tinggi
(Tom B. Brown et al., 2020). Keupayaan ChatGPT untuk memahami konteks perbualan dan
menjana respons yang bersifat dinamik menjadikannya lebih daripada sekadar sistem soal jawab
konvensional. Ciri ini membolehkan pengguna berinteraksi secara dua hala dengan sistem Al
bagi mendapatkan penjelasan, huraian dan cadangan berkaitan pelbagai topik pembelajaran.
Aplikasi ini digunakan untuk pelbagai tujuan seperti menjawab soalan peperiksaan,
menerangkan konsep-konsep sukar, menulis esei akademik, meringkaskan bahan bacaan,
menyediakan nota ulang kaji, serta mencadangkan isi pelajaran berdasarkan topik tertentu
(Hyeon Jo, 2024). Keupayaan menjana respons dalam masa nyata memberikan kelebihan
kepada pelajar untuk mendapatkan maklumat secara cepat dan mudah, sekali gus menjadikan
proses pembelajaran lebih fleksibel dan interaktif.

Kajian oleh Kasneci et al. (2023) menunjukkan bahawa ChatGPT dapat berperanan
sebagai pembantu digital yang menyokong pembelajaran kendiri (self-directed learning) dalam
kalangan pelajar. Model ini bukan sahaja berupaya membantu pelajar menjelaskan topik yang
kompleks, tetapi juga menggalakkan mereka mengemukakan soalan-soalan lanjutan yang
membina kemahiran berfikir aras tinggi (high-order thinking skills). Pendekatan ini selari
dengan keperluan pembelajaran abad ke-21 yang menekankan kemahiran penyelesaian

masalah, komunikasi, dan kolaborasi digital. Selain itu, ChatGPT turut berperanan dalam
memudahkan guru menyampaikan pengajaran. Ia boleh digunakan oleh pendidik untuk
merancang bahan pengajaran, menghasilkan soalan latihan, memberi maklum balas segera
terhadap tugasan pelajar, serta menjana aktiviti interaktif seperti kuiz atau permainan bahasa.
Dalam konteks ini, Al berfungsi sebagai pembantu pedagogi yang menyokong tugas guru dan
meningkatkan keberkesanan proses pengajaran dan pembelajaran (Teo Susnjak, 2022).

CABARAN DAN KEBIMBANGAN PENGGUNAAN
CHATGPT DALAM PENDIDIKAN ISLAM

Antara cabaran utama dalam penggunaan Al untuk subjek agama ialah risiko penyampaian
maklumat yang tidak tepat, tidak berautoriti, serta potensi penyebaran kandungan yang
bercanggah dengan prinsip dan ajaran Islam. Hosseini et al. (2023) menjelaskan bahawa model
bahasa seperti ChatGPT tidak mempunyai keupayaan untuk menilai nilai moral atau agama,
sebaliknya hanya menjana teks berdasarkan corak dan data yang dilatih sebelumnya. Oleh itu,
kandungan yang dihasilkan mungkin kelihatan meyakinkan dari sudut bahasa, tetapi tidak
semestinya sahih dari perspektif syariah. Situasi ini menjadi lebih membimbangkan apabila
pelajar tidak memiliki kemahiran literasi digital yang mencukupi untuk menilai kesahihan
maklumat yang diterima.

Menilai Kesahihan Kandungan Agama

Kecerdasan buatan (Al) seperti ChatGPT semakin menjadi pilihan dalam kalangan pelajar
sebagai sumber rujukan maklumat dalam pelbagai bidang, termasuk dalam subjek agama seperti
Pendidikan Islam. Walau bagaimanapun, penggunaan Al dalam konteks ilmu agama
menimbulkan cabaran besar, khususnya dalam menilai kesahihan kandungan yang dijana. Ini
kerana kandungan agama mempunyai kerangka epistemologi yang berbeza dan menuntut tahap
verifikasi yang lebih ketat berbanding maklumat biasa. Dalam konteks Islam, kesahihan
maklumat merujuk kepada sejauh mana sesuatu maklumat itu berasaskan kepada dalil syarak
yang sahih, merujuk kepada ulama yang muktabar, dan tidak bercanggah dengan prinsip Ahli
Sunnah Wal Jamaah.

Salah satu cabaran utama dalam menilai kesahihan kandungan agama dalam Al adalah
ketiadaan keupayaan untuk memahami konteks syarak menyebabkan maklumat yang dijana
berisiko mengandungi unsur kekeliruan atau kesalahan. Walaupun respon yang diberikan
kelihatan logik dan berstruktur, maklumat tersebut mungkin berdasarkan sumber yang tidak
sahih, atau lebih membimbangkan, direka sepenuhnya oleh sistem tanpa rujukan sebenar.
Fenomena ini dikenali sebagai A/ hallucination, di mana Al menghasilkan maklumat yang
kelihatan sahih tetapi sebenarnya tidak wujud atau tidak tepat dari segi fakta dan sumber (Floridi
& Cowls, 2021).

Kajian oleh Mukmin Hakim dan Shamsuddin (2024) turut menekankan bahawa
kandungan agama yang dijana oleh Al berisiko menyimpang daripada kerangka Ahlus Sunnah
Wal Jamaah kerana model Al tidak memiliki sistem saringan teologikal. Al tidak mampu
membezakan antara pandangan mazhab yang muktabar dengan pandangan yang telah ditolak

oleh jumhur ulama. Dalam hal ini, pelajar yang tidak memiliki asas ilmu agama yang kukuh
mungkin akan menerima pandangan yang salah sebagai satu kebenaran hanya kerana ia
disampaikan dalam bentuk yang meyakinkan.

Kelemahan Model AI dalam Memahami Konteks Hukum dan Dalil

Walaupun model kecerdasan buatan (Al) seperti ChatGPT menunjukkan keupayaan yang tinggi
dalam menjana maklumat secara pantas dan sistematik, terdapat kelemahan mendasar apabila
ia diaplikasikan dalam konteks hukum Islam dan dalil syarak. Kelemahan ini berpunca daripada
sifat asas Al itu sendiri yang berfungsi berdasarkan corak data (pattern recognition) dan statistik
linguistik, tanpa kefahaman sebenar terhadap maksud syarak, metodologi figh, atau prinsip usul
al-din yang mendasari hukum-hakam dalam Islam.

Antara kelemahannya ialah ketiadaan kesedaran terhadap maqasid syariah dan prinsip
asas dalam istinbat hukum. Dalam tradisi keilmuan Islam, setiap hukum bukan sahaja dipetik
daripada nas (al-Quran dan hadis), tetapi juga dianalisis berdasarkan tujuan syarak (maqasid),
kaedah usul figh, qawaid fighiyyah, dan konteks sosial yang spesifik. Sebaliknya, Al tidak
mempunyai keupayaan untuk menilai faktor-faktor ini secara menyeluruh. Sebagai contoh,
apabila menjawab persoalan hukum tertentu, ChatGPT cenderung memberikan jawapan
umumtanpa mempertimbangkan pelbagai aspek penting seperti darurat, niat, kaedah perubatan,
atau perbezaan pandangan mazhab.

Selain itu, Al tidak dapat membezakan antara dalil qat’ie dan dalil zanni, atau menilai
tahap kesahihan hadis seperti hadis sahih, hasan dan daif. Sistem ini juga, tidak menjalankan
proses tahqiq atau takhrij hadis, sebaliknya hanya menyampaikan maklumat berdasarkan pola
bahasa yang pernah wujud dalam data latihannya. Ini menyebabkan kemungkinan berlaku
kesalahan seperti menyandarkan hukum kepada hadis palsu, menyamakan pendapat ulama
minoriti dengan pandangan jumhur, atau mencampuradukkan antara ijtihad kontemporari dan
hukum asal. Beberapa kajian yang dijalankan, Al juga didapati menjana “hadis” yang tidak
wujud dalam mana-mana kitab, atau memberikan rujukan yang salah dan tidak dapat disahkan
(CJ Werleman Show, 2023).

Kebimbangan Etika dan Penyalahgunaan Maklumat

Penggunaan teknologi kecerdasan buatan (AI) dalam pendidikan, seperti ChatGPT, turut
menimbulkan pelbagai kebimbangan dari sudut etika dan potensi penyalahgunaan maklumat.
Salah satu isu utama ialah kebergantungan pelajar terhadap maklumat yang dijana secara
automatik tanpa penilaian kritikal terhadap kesahihan kandungan tersebut. Meskipun ChatGPT
berupaya memberikan respon yang terperinci dan meyakinkan, tetapi tetap tidak mempunyai
keupayaan untuk memahami dimensi etika atau nilai-nilai agama secara mendalam. Hal ini amat
membimbangkan apabila melibatkan kandungan yang menyentuh isu-isu sensitif seperti
hukum-hakam Islam, tafsiran ayat al-Quran, atau hadis Nabi SAW, yang memerlukan autoriti
dan keabsahan sumber yang sahih serta disiplin ilmu yang tersusun.

Menurut Almarzougqi et al. (2024), kandungan yang dihasilkan oleh ChatGPT berpotensi
membawa maklumat yang salah, tidak lengkap atau bersifat umum yang boleh disalah tafsir

oleh pelajar, terutamanya apabila digunakan dalam konteks keagamaan atau etika. Hosseini et
al. (2023) turut menegaskan bahawa ChatGPT tidak direka bentuk untuk menggantikan sumber
ilmiah yang berautoriti, dan penggunaannya tanpa kawalan boleh mendorong kepada
penyebaran maklumat yang mengelirukan atau bercanggah dengan prinsip pendidikan.

Dalam konteks Pendidikan Islam, isu etika ini lebih ketara kerana sebarang
penyampaian ilmu perlu disaring melalui disiplin ilmu yang muktabar dan pematuhan kepada
kaedah pengesahan sumber. Oleh itu, pendekatan penggunaan Al mestilah berpaksikan nilai
tanggungjawab, penilaian beretika, serta bimbingan daripada guru atau pakar dalam bidang
agama bagi mengelakkan penyalahgunaan yang boleh membawa implikasi terhadap kefahaman
pelajar terhadap ajaran Islam.

Kekangan Literasi Digital dalam Kalangan Pelajar

Literasi digital merupakan kemahiran asas dalam era pendidikan abad ke-21 yang merangkumi
kebolehan mengakses, menilai, menggunakan dan mencipta maklumat melalui teknologi
digital. Dalam konteks pendidikan Islam yang semakin terdedah kepada aplikasi digital seperti
ChatGPT, tahap literasi digital dalam kalangan pelajar menjadi faktor kritikal yang
mempengaruhi keberkesanan penggunaan teknologi dalam proses pembelajaran. Walau
bagaimanapun, pelbagai kajian menunjukkan bahawa masih terdapat kekangan literasi digital
yang ketara dalam kalangan pelajar, khususnya apabila melibatkan kebolehan menilai
kesahihan dan kesesuaian maklumat berkaitan agama.

Antara kekangan utama yang dikenal pasti 1alah kelemahan pelajar dalam menilai
kesahihan maklumat agama yang dijana oleh Al. Kebanyakan pelajar tidak memiliki kemahiran
untuk membezakan antara maklumat sahih dan tidak sahih, terutama dalam konteks kandungan
agama yang memerlukan pengetahuan tentang dalil, sanad, ijmak dan metodologi ilmu Islam.
Mereka cenderung menerima maklumat yang dijana oleh sistem Al seperti ChatGPT tanpa
meneliti sumber asal atau memahami asas ilmu yang digunakan dalam menjana respons
tersebut. Kekurangan kemahiran ini meningkatkan risiko penyebaran maklumat yang tidak
tepat, serta membentuk kefahaman yang salah terhadap hukum atau konsep Islam.

Selain itu, terdapat pelajar yang mempunyai penguasaan teknikal terhadap teknologi,
tetapi kurang memiliki kesedaran kritikal terhadap kandungan yang diterima. Mereka mampu
mengemukakan soalan dan menyalin jawapan daripada ChatGPT, namun tidak berupaya untuk
menganalisis atau menilai kandungan tersebut secara reflektif. Fenomena ini bercanggah
dengan semangat pendidikan Islam yang mementingkan muhasabah, tajdid pemikiran, dan
analisis mendalam terhadap sesuatu isu.

Kekangan literasi digital juga berkait rapat dengan jurang akses dan pendedahan kepada
teknologi dalam kalangan pelajar, terutama di kawasan luar bandar atau komuniti
berpendapatan rendah. Tidak semua pelajar mempunyai kemudahan capaian internet yang
stabil, peranti pintar yang sesuai, atau persekitaran rumah yang kondusif untuk eksplorasi
pembelajaran digital secara kendiri. Kajian oleh Haekal Adha alGiffari (2024) menunjukkan
bahawa perbezaan latar belakang sosial dan ekonomi memberi kesan langsung kepada tahap
pendedahan pelajar terhadap teknologi Al serta keyakinan mereka untuk menggunakannya

dalam pembelajaran. Kekangan ini seterusnya menjejaskan kebolehan pelajar untuk
menggunakan ChatGPT sebagai pemudah cara yang efektif dalam subjek Pendidikan Islam.

Kebolehpercayaan Maklumat Daripada Al

Dalam era digital, kebolehpercayaan merujuk kepada tahap keyakinan pengguna terhadap
ketepatan, kesahihan, dan keaslian sesuatu maklumat yang diterima melalui medium dalam
talian. Kebolehpercayaan maklumat bukan sahaja bergantung kepada bentuk penyampaian,
tetapi juga kepada sumber, konteks, dan tujuan maklumat tersebut disampaikan. Menurut
Metzger dan Flanagin (2013), maklumat digital yang boleh dipercayai mestilah bersumberkan
entiti yang sah, disampaikan secara konsisten, bebas daripada bias, serta mempunyai sokongan
fakta yang boleh disahkan. Dalam konteks pendidikan, khususnya apabila pelajar menggunakan
platform kecerdasan buatan seperti ChatGPT sebagai sumber rujukan, penilaian terhadap
kebolehpercayaan maklumat menjadi semakin penting. Hal ini kerana kandungan yang dijana
oleh sistem Al tidak semestinya berpunca daripada sumber akademik yang berautoriti, malah
berkemungkinan mengandungi kesalahan fakta atau tafsiran yang tidak tepat, khususnya dalam
bidang yang menuntut ketelitian seperti Pendidikan Islam. Memahami dan mentakrifkan konsep
kebolehpercayaan dalam konteks maklumat digital adalah asas kepada penggunaan yang
bertanggungjawab dan kritikal terhadap teknologi seperti ChatGPT.

Oleh itu, cabaran timbul apabila Al seperti ChatGPT menghasilkan kandungan tanpa
kemampuan menilai kesahihan sumber secara intrinsik. Floridi dan Cowls (2021) menegaskan
bahawa model AI seperti ini berfungsi berdasarkan data latithan yang luas, tetapi tidak
mempunyai keupayaan untuk membezakan antara maklumat yang sahih dan yang menyimpang.
Hal ini boleh menyebabkan pelajar menerima maklumat yang kelihatan meyakinkan tetapi tidak
tepat dari sudut pandangan syariah. Dalam kajian ini, konsep kebolehpercayaan ditakritkan
sebagai sejauh mana maklumat yang dijana oleh ChatGPT dianggap sahih oleh pelajar, sejajar
dengan kurikulum Pendidikan Islam, tidak bertentangan dengan prinsip Ahli Sunnah Wal
Jamaah, serta diyakini untuk dijadikan rujukan dalam proses pembelajaran. Justeru,
pemahaman terhadap kebolehpercayaan dalam konteks digital bukan sahaja penting dari sudut
akademik, tetapi juga dari sudut pemeliharaan nilai dan integriti ilmu Islam dalam era digital
yang semakin mencabar.

KESIMPULAN

Secara keseluruhannya, penggunaan ChatGPT dalam Pendidikan Islam memperlihatkan
potensi besar sebagai alat sokongan pembelajaran yang mampu meningkatkan akses maklumat,
menggalakkan pembelajaran kendiri dan membantu pelajar memahami konsep-konsep asas
agama secara lebih interaktif. Namun demikian, potensi ini hadir bersama pelbagai cabaran
kritikal yang tidak boleh diabaikan, khususnya berkaitan kebolehpercayaan maklumat,
kesahihan kandungan agama, kefahaman konteks hukum syarak, serta isu etika dan literasi
digital dalam kalangan pelajar.

Analisis mendapati bahawa kelemahan utama ChatGPT terletak pada
ketidakupayaannya untuk menilai kesahihan dalil, memahami metodologi figh, membezakan

pandangan ulama yang muktabar, serta menimbang magasid syariah dalam penjanaan jawapan.
Keadaan ini menjadikan penggunaan Al sebagai sumber rujukan agama tanpa bimbingan
berautoriti berisiko menimbulkan kekeliruan dan penyimpangan kefahaman dalam kalangan
pelajar. Tambahan pula, tahap literasi digital yang tidak seimbang memperbesar risiko
penerimaan maklumat secara pasif dan tidak kritikal.

Oleh itu, penggunaan ChatGPT dalam Pendidikan Islam perlu diletakkan dalam
kerangka yang jelas dan terkawal, berasaskan prinsip Ahli Sunnah Wal Jamaah, etika
penggunaan teknologi dan bimbingan pedagogi yang berterusan. Guru dan institusi pendidikan
Islam memainkan peranan penting sebagai penapis, pembimbing dan autoriti ilmu bagi
memastikan teknologi Al dimanfaatkan sebagai pemudah cara, bukan pengganti kepada sumber
ilmiah yang sahih. Dengan pendekatan yang berhemah dan beretika, Al seperti ChatGPT
berpotensi menjadi alat sokongan yang bermanfaat tanpa menjejaskan kesucian dan integriti
ilmu Islam dalam era digital.

